
საქართველოს შოთა რუსთაველის თეატრისა და კინოს სახელმწიფო 
უნივერსიტეტის გაზეთი #2 (180) თებერვალი 2025 წელი

ქრისტინე ბარკალაია 

სი­ლა­მა­ზი­სა და ვნე­ბის კავ­ში­რი: 
სექ­სი, სუ­ლი და სხე­უ­ლი ლო­უ­რენ­სის 

ლი­ტე­რა­ტუ­რულ იდე­ა­ლებ­ში

გიორგი გვაჯავა, ვახტანგ ლორთქიფანიძე, 
თიკა ჭედია, ლუკა მინდორაშვილი, 

მარიამ ბარბაქაძე, მარიამ გურგენიძე, 
სიდონია ტურავა, მარიამ დანამიანი, 

მარიამ ჩაფიძე

რას ნიშნავს, იყო მოქალაქე?

მკითხველმა თავად განსაზღვროს, როგორი 
ახალგაზრდაა თითოეული მათგანი, რა თაობა 
გვეზრდება და ჩაგვანაცვლებს. პირადად მე კი 

უღრმეს მადლობას ვეუბნები მათ და ქედს ვიხრი მათი 
მშობლების წინაშე.

ნებისმიერი ურთიერთობა, რომელიც 

უგულებელყოფს ადამიანის ბუნებრივ ინსტინქტებს 

ან სიყვარულის სიღრმეს, წინასწარ განწირულია 

სიცარიელისა და უბედურებისთვის. 

 გვ. 5-15

გვ. 2-4

სი­ლა­მა­ზი­სა და ვნე­ბის კავ­ში­რი: სექ­სი, სუ­ლი და 
სხე­უ­ლი ლო­უ­რენ­სის ლი­ტე­რა­ტუ­რულ იდე­ა­ლებ­ში

	 3 gv. 

Now, sex and beauty are one thing, like flame and 
fire. If you hate sex, you hate beauty. If you love living 

beauty, you have a reverence for sex. Of course, you can 
love old dead beauty and hate sex. But to love living 
beauty, you must have a reverence for sex. Sex and 
beauty are inseparable, like life and consciousness. 

D. H. Lawrence 

 დევიდ ჰერბერტ ლოურენსი წერდა, მისი აზ­
რით, ყველაზე მშვენიერ რამეზე, სექსზე, და ვერ გა­
ერკვია, რატომ დევნიან, ხევენ და კრძალავენ მის 
ნაწარმოებებს. ლოურენსი სექსს წარმოადგენს, 
როგორც ცხოვრების ენერგიის, ბუნებრივი ადამი­
ანობის, ინტელექტისა და მექანიკურობის წინააღ­
მდეგობის მთავარ ფორმას. მისთვის სექსი არამ­
ხოლოდ ფიზიკური აქტი, არამედ ენერგიის გაცემა 
და მიღებაა, რაც ადამიანს სრულყოფილ არსებად 
აქცევს. ლოურენსისთვის სექსი და სილამაზე ერთ 
მთლიანობად აღიქმება:

•	 ცოცხალი სილამაზე არ არსებობს სექსის 
გარეშე, რადგან იგი ბუნებრივი ადამიანობის 
საფუძველია;
•	 ადამიანები, რომლებიც სექსს უარყოფენ, 
არაფერს გადასცემენ და ვერ ქმნიან.

ლოურენსის ქრისტიანული ციტატა „გაეცი 
და მოგეცემა“ სექსის კონტექსტში სწორედ ამ 
იდეას განასახიერებს – პიროვნება, რომელიც 
ემოციურად და ფიზიკურად იზიარებს თავის 
არსს, სამყაროსთვის ღირებულებას ქმნის.

მეორე მხრივ, გვაქვს კაფკას „მეტამორ-
ფოზა“. თუ „ლედი ჩეთერლის საყვარელ­
ში“ ეს იდეა რომანტიკული და ბუნებრივი 
კავშირების აღდგენაში ვლინდება, კაფკას 
„მეტამორფოზაში“ სექსის და ინტიმურობის 
არქონა გრეგორ ზამზას ტოტალური გაუცხო­
ებით მთავრდება. მისი ტარაკანად გადაქცევა 
წარმოადგენს მექანიკური, უძრავი ცხოვრების 
სიმბოლოს, რომელშიც ინტიმურობა და ემო­
ციური კავშირები გამქრალია.

ლოურენსის გმირები, კონსტანსი და ოლი­
ვერი, ცდილობენ, სექსუალური კავშირების 
აღდგენით სიცოცხლის ხალისი და ბუნებრივი 
სულიერება დაიბრუნონ.

ნაწარმოებში „ლედი ჩეთერლის საყვარე­
ლი“ სიუჟეტი ვითარდება პირველი მსოფლიო 
ომის შემდგომ ინგლისში. მთავარი გმირი, 
ლედი კონი (კონსტანს) ჩეთერლი, ცოლად 

გაჰყვება კლიფორდ ჩეთერლის, არისტოკრატულს, 
მაგრამ ცივ და მკაცრ მამაკაცს, რომელიც ომში და­
შავდა და უნარშეზღუდული გახდა. ორივე ერთი 
წრიდან არიან, ქორწინება კლიფორდთან გამოწ­
ვეული იყო, ბუნებრივია, არა სიყვარულით, არა­
მედ სოციალური სტატუსითა და სტაბილურობის 
სურვილით. აქვე უნდა აღინიშნოს ფაქტი, თუ რო­
გორი თავისუფლებით ზრდიდნენ კონის მშობლები 
და აჩვევდნენ სხეულის სილამაზესა და მის განსა­
კუთრებულობას, ეს ყველაფერი კი კლიფორდთან 
ქორწინების შემდეგ ქრება და ცხოვრება კონის­
თვის რუტინული და უსიცოცხლო ხდება. ნორმა­
ლიზებულია ასევე საყვარლების ყოლის ფაქტი და 
სექსუალური თავისუფლება, რაც იმ პერიოდის ქა­
ლებისთვის და დღევანდელობისთვისაც კი თით­
ქმის მიუღწეველია. პარალიზებული კლიფორდი, 
ბუნებრივია, ვერ შეძლებდა კონის დაკმაყოფილე­
ბას და ნაკლებადაც დარდობდა მასზე, ძირითადად 
საკუთარ თავზე იყო ორიენტირებული, რადგან 

2 gv.

	
	 4 gv. 

სექსუალური მოთხოვნილებები მისი მდგომარე­
ობის გამო და მანამდეც მეორეხარისხოვანი და 
უინტერესო იყო მისთვის, ამიტომ იგი ბოლომდე 
ჩაერთო და კონიც ჩაითრია წერის პროცესში. თუმ­
ცა, დროსთან ერთად, კონის რუტინა და მექანიკუ­
რობა მოჰბეზრდა, მის სხეულსა და სულს კვება 
სჭირდებოდა, სხვაგვარად, შესაძლებელია, გაგი­
ჟებულიყო, ამიტომაც გაიჩენს საყვარელს, მაიკლს, 
თუმცა, მასთან სიამოვნების მწვერვალს ვერ აღ­
წევს და თვითონაც იცის, რომ მაიკლი დროებითია. 
კონი მამაკაცში სულ სხვა რამეს ეძებს, მხოლოდ 
ხორცს არა, არამედ საერთო ინტერესებს, საერთო 
თემებს, სიყვარულს, იდეალურ მეწყვილეს. კონის, 
მელორისის გარდა, არცერთი თავისი საყვარელი 
არ ჰყვარებია, რადგან მათთან საერთო ენის გამო­
ნახვა უჭირდა, ამიტომ ყველაფერი მხოლოდ ფიზი­
კურ სიამოვნებამდე იყო დაყვანილი, კონის სრული 
გაფურჩქვნა და მისი ქალურობის გაღვიძება მხო­
ლოდ მელორისმა მოახერხა, სხვა ურთიერთობებს 
არ ჰქონდათ ის ემოციური და ინტელექტუალური 
სიღრმე, რომელიც მას სრულყოფილად დააკმა­
ყოფილებდა. ქორწინებამდელი საყვარლები კო­
ნისთვის წარმოადგენენ სექსუალური და ემოციუ­
რი თავისუფლების გარკვეულ ექსპერიმენტს, რაც 
ასახავს მის აღზრდასა და ეპოქის ფარულ დაპი­
რისპირებას. ამას გარდა, მელორისთან არ არის ის 
მექანიკურობა, რაც კონის აქვს თავის ცხოვრებაში. 
მელორისთან სიგიჟეა, თავისუფლება, ბუნება - იგი 
მოწყვეტილია ყველანაირ რეალობას, ყველანა­
ირ წესებს, გარიყულად ცხოვრობს ტყეში და მასში 
ასახულია ლოურენსის იდეალი: ბუნებასთან ჰარ­
მონიაში მყოფი, ძლიერი, ვნებებითა და პატიოს­
ნებით აღსავსე ადამიანი. იგი არის ადამიანი, რო­
მელსაც კონი თითქოს მთელი ცხოვრება ეძებდა, 
მაგრამ ვერ პოულობდა თავის არისტოკრატულ 
წრეში. მათმა სექსუალურმა კავშირმა შეაგრძნები­
ნა ცხოვრების ენერგია და ემოციური აღორძინება, 
რაც კონის ყველაზე მეტად სჭირდებოდა, თუმცა, 
ეს ურთიერთობა პრობლემებით სავსე აღმოჩნდა, 
რადგან მელორისი მუშათა კლასიდან იყო, ხოლო 
კონი - არისტოკრატი ქალი. აქ მათი ურთიერთო­
ბა გვიჩვენებს ლოურენსის კრიტიკას კლასობრივი 
სისტემის მიმართ, რომელშიც მექანიკური სოცია­
ლური კანონები ადამიანის ბუნებრივ საჭიროებებს 
ეწინააღმდეგება და კლასებად დაყოფას არსებითი 
მნიშვნელობა არ აქვს. კლიფორდი განსხვავებულ 
სამყაროს განასახიერებს - ინდუსტრიალიზებულს, 
ემოციურად დაცლილია, ბუნებრივი ადამიანისგან 
დაშორებული. კონის და მელორისის ურთიერთო­
ბა კი მსგავსი სამყაროდან გაქცევის მცდელობაა. 
კლიფორდის პარალიზებას ამ კონტექსტში არა­
ვითარი მნიშვნელობა არ აქვს, რადგან, რომც არ 
ყოფილიყო ამ მდგომარეობაში, მისი ზნე-ჩვეულე­

ბები და პიროვნულობა არ იცვლება - იგი რუტი­
ნული სამყაროს ნაწილია. კლიფორდის სამყარო 
მოტივირებულია ძალაუფლებითა და პროგრესის 
ფეტიშიზმით. მის ხედვაში მთავარია სოციალური 
იერარქია და პატივისცემა, რომელიც მხოლოდ 
სტატუსით მიიღწევა. ის ვერ აღიქვამს ადამიანის 
ბუნებრივ და ინტიმურ საჭიროებებს. ამიტომაც 
უპირისპირებს ლოურენსი ინტელექტს და მექანი­
კურობას ბუნებრივ ადამიანს. ამ სიტუაციიდან ერ­
თადერთი გამოსავალი ბალანსია, როგორც კაფკა, 
ასე ლოურენსი, ამბობს, რომ ცხოვრებაში მთავარი 
გამოწვევაა – ადამიანობის შენარჩუნება და საკუ­
თარ ბუნებასთან კავშირის პოვნა. ლოურენსისთ­
ვის გამოსავალი სექსის, ბუნებრივი ინსტინქტების, 
ცოცხალი ემოციების მიღებაა. კაფკასთვის – ინ­
დივიდუალური ეგზისტენციის აღიარება, თუნდაც 
მტკივნეულის.

საინტერესოა, რა ტიპის სიყვარულს ვხვდე­
ბით ნაწარმოებში. ლოურენსის მეორე რომანის 
-„ვაჟები და საყვარლები“ მიხედვით მამაკაცის 
ცხოვრებაში სამი ტიპის ქალია - დედა (ფროიდის 
აზრით, ბიჭს აქვს გარკვეული სექსუალური 
ლტოლვა და გატაცება დედის, ხოლო ზიზღი და თა­
ვიდან მოცილების სურვილი მამის მიმართ), ქალი 
- რომელიც უყვარს, მაგრამ მასთან სექსი არ აქვს, 
ანუ ეგრეთ წოდებული „პლატონური სიყვარული“ 
- უბედურია ამ ურთიერთობაში, ქალი - რომელ­
თანაც სექსი აქვს, მაგრამ არ უყვარს - უბედურია 
ამ ურთიერთობაშიც. რატომ ხდება ასე? დასკვნა 
ასეთია, რომ არც ხორციელი და არც პლატონური 
ურთიერთობები არ მოუტანს ადამიანს ჰარმონიუ­
ლობას. ლედი ჩეთერლის სიუჟეტის ცენტრალური 
იდეა სწორედ იმ წინააღმდეგობებს ეხება, რომლე­
ბიც ხორციელ და პლატონურ ურთიერთობებს შო­
რის ჩნდება, განსაკუთრებით მაშინ, როცა ეს ურ­
თიერთობები განცალკევებულია სიყვარულისა და 
ემოციური კავშირისგან.

სიტუაცია, რომელშიც ერთი ქალი პლატონური 
სიყვარულის ობიექტია, ხოლო მეორე – მხოლოდ 
ფიზიკური ვნების დაკმაყოფილების საშუალება, 
აჩვენებს, რომ არც ერთი არ იძლევა სრულფასო­
ვან ურთიერთობას. ორივე ტიპის ურთიერთობა 
განცალკევებულად სიცარიელესა და უბედურებას 
ტოვებს, რადგან ლოურენსის აზრით, ადამიანთა, 
ურთიერთობას უნდა ქმნიდეს სულიერი, ემოციური 
და ფიზიკური ჰარმონია. 

პლატონური სიყვარული, რომელიც ემოციუ­
რად უფრო ინტენსიურია, ხშირად გამოხატავს გო­
ნებრივ და სულიერ კავშირს, მაგრამ, ამავდროუ­
ლად, უარყოფს სხეულს და ფიზიკურ ბუნებას. ამ 
ტიპის ურთიერთობა კლიფორდთან ასოცირდება. 
კლიფორდი და კონი ინტელექტუალურად, თით­

	

ქოს, თანამგზავრები არიან, მაგრამ ფიზიკური და 
ემოციური სიღრმის ნაკლებობის გამო ეს კავშირუ 
მშრალი, ცივი და ნაკლებად დამაკმაყოფილებე­
ლია. ურთიერთობა, რომელიც სხეულს უგულე­
ბელყოფს, ლოურენსის აზრით, არასრულფასოვა­
ნია, რადგან ადამიანი ვერ იქნება მხოლოდ სული­
ერი ან მხოლოდ ინტელექტუალური არსება. 

ხორციელი ურთიერთობა, იგივე, რაც ემოციური 
სიცარიელე - სექსუალური ურთიერთობა სიყვარუ­
ლის გარეშე, ფოკუსირებულია მხოლოდ ინსტინქ­
ტურ, ხორციელ სიამოვნებაზე, მაგრამ ვერ იძლევა 
სულიერ და ემოციურ კმაყოფილებას. ეს სიტუაცია 
შეგვიძლია, დავუკავშიროთ კონის ურთიერთობას 
იმ მამაკაცებთან, რომლებთანაც უბრალოდ სექსი 
აქვს, მაგრამ ვერ გრძნობს ნამდვილ ემოციურ სი­
ახლოვეს. ასეთი ურთიერთობა, ლოურენსის ხედ­
ვით, ცხოველურ დონეზე რჩება და ვერ აღწევს იმ 
სიმაღლეს, რომელსაც ნამდვილმა სიყვარულმა 
უნდა მიაღწიოს. ადამიანის სექსუალობა ბუნებ­

რივი და ლამაზია, მაგრამ როცა ის 
ემოციების გარეშეა, არ არის საკმა­
რისი ჰარმონიული კავშირის შესაქ­
მნელად.

შესაბამისად ვასკვნი, რომ ნე­
ბისმიერი ურთიერთობა, რომელიც 
უგულებელყოფს ადამიანის ბუნებ­
რივ ინსტინქტებს ან სიყვარულის 
სიღრმეს, წინასწარ განწირულია 
სიცარიელისა და უბედურებისთვის. 
ნამდვილი ჰარმონია მოაქვს კავ­
შირს, რომელიც აღიარებს და აერ­
თიანებს ინსტინქტს, ემოციასა და 
სულიერებას. კონის და მელორისის 
ურთიერთობა წარმოადგენს იდე­
ალის მაგალითს, სადაც სული და 
სხეული ერთად ქმნიან ნამდვილი 
ურთიერთობის საფუძველს. მელო­
რისთან კონი პირველად განიცდის 
მთლიანობას - სხეული, გული, გო­
ნება მასთან ერწყმის ერთმანეთს. 

 ნაწარმოების დასასრულს კონი 
ორსულადაა, მაგრამ მელორისს ეს 
არ ახარებს. ამის მიზეზად შეგვიძ­
ლია მივიჩნიოთ ადამიანის გაჩენის 
შიში, რადგან სამყარო იქცა ემო­
ციურობისგან დაცლილ უაზრობად 
და გააჩინო ბავშვი, რომელზეც პა­
სუხისმგებლობას ვერ იღებ, დიდი 
ცოდვაა. ამას გარდა, ვერც კონიმ და 
ვერც მელორისმა სრულ თავისუფ­
ლებას ვერ მიაღწიეს, მაინც არიან 
მექანიკურ სამყაროსთან კავშირში, 

მელორისი თავისი ცოლით, კონი - კლიფორდით. 
ეს მექანიკური სამყარო, ინდუსტრიალიზაცია არ 
აძლევს მათ თავისუფლებისა და ბუნებრივი ცხოვ­
რებით არსებობის უფლებას. ამას გარდა, არ უნდა 
დაგვავიწყდეს, რომ „Ultimate happiness“ არ არსე­
ბობს და ლოურენსი რომანს საკმაოდ რეალისტუ­
რად ასრულებს. კაცობრიობას არ შეუძლია, იყოს 
სრულყოფილი, თუ ის მხოლოდ ერთ რომელიმე 
ნაწილს ეყრდნობა (ფიზიკური, ინტელექტუალური, 
სულიერი). ყველა ეს კომპონენტი ჰარმონიულად 
უნდა უკავშირდებოდეს ერთმანეთს, სხვა შემთხ­
ვევაში ვიღებთ პიროვნულ კრახს. 

 
ქრის­ტი­ნე ბარ­კა­ლაია

	 6 gv. 

2024 წელს ჩემი პედაგოგიური მოღვაწეობის ისტორიაში პირველად ავიყვანე ჯგუფი, რომლის ხელმძღ­
ვანელი ვარ და ვუკითხავ საგანს სათეატრო კრიტიკა. მართალი გითხრათ, დიდი სურვილი არ მქონდა, 
ვშიშობდი - როგორი ჯგუფი შედგება, ექნებათ თუ არა ინტერესი მომავალი პროფესიისადმი, რაც მთა­
ვარია, ექნებათ თუ არა სურვილი, მიიღონ განათლება. მოკლედ, აუტკივარი თავის ატკივების სურვილი 
არ მქონდა. წლების განმავლობაში მსოფლიო თეატრის ისტორიას ვუკითხავ თეორეტიკოსებს და თუ შე­
ვამჩნიე, რომ მათ შორის არიან ნიჭიერი, მიზანსწრაფული ახალგაზრდები, „ჩავჭიდებ“ ხოლმე ხელს და 
ვცდილობ, ყველაფერი გავუკეთო, რომ ისინი დარჩნენ პროფესიაში. აქედან გამომდინარე, ვფიქრობდი, 
რომ ჩემს ეგრეთ წოდებულ პედაგოგიურ მისიას პირნათლად ვასრულებ და, რომ არა გია ცქიტიშვილი, 
ჩემი კოლეგა, მეგობარი და თანაკურსელი, რომელმაც, შეიძლება ითქვას, „დამაძალა“, ამას არ გავაკე­
თებდი, არ ავიყვანდი ჯგუფს.

ერთი ჩემი ბავშვობის მეგობრის საყვარელი გამოთქმაა - ცხოვრება სიმბოლოებით გვესაუბრებაო. ეს 
ის შემთხვევაა, როცა მისი სიტყვები გამართლდა. თეატროლოგიის ისტორიაში, 1980-იან წლებში, მოხდა 
პირველად, რომ ამ მიმართულების 21 ახალგაზრდისგან შემდგარი კურსი შეიქმნა, მათ შორის ვიყავით 
მე და გია. პროფესიაში დავრჩით დაახლოებით ათნი და აი ახლა 2024 წლის ნაკადში 21-მა ახალგაზრდამ 
აირჩია თეატროლოგია. 

ყოველი მათგანი თავისებურად გამორჩეული, ნიჭიერი, ინტერესიანი, მოაზროვნე ადამიანია. გაცნობის­
თანავე გვითხრეს მე და გიას, რომ ზოგს მომავალში რეჟისორობა სურს, ზოგს მსახიობობა, ზოგი დარჩე­
ბა თავიდანვე არჩეულ პროფესიაში.

დღეს ჩემთვის არ აქვს მნიშვნელობა, რამდენი გახდება პროფესიონალი თეატროლოგი, ჩემთვის მთა­
ვარი ისაა, რომ ყოველი მათგანი პიროვნებაა, აქვს საკუთარი მსოფლმხედველობა, აქვს უნარი თავი­
სუფლად გამოხატოს და დაიცვას საკუთარი აზრი. და, რაც მთავარია, ყოველი მათგანი უკვე შემდგარი 
მოქალაქეა. ბოლო პერიოდში ჩვენს ქვეყანაში განვითარებული მოვლენებიდან გამომდინარე, დავალე­
ბად მივეცი, დაეწერათ თავიანთი დამოკიდებულება/მოსაზრება თემაზე „რას ნიშნავს, იყო მოქალაქე“. 

მკითხველმა თავად განსაზღვროს, როგორი ახალგაზრდაა თითოეული მათგანი, რა თაობა გვეზრდება 
და ჩაგვანაცვლებს. პირადად მე კი უღრმეს მადლობას ვეუბნები მათ და ქედს ვიხრი მათი მშობლების 
წინაშე.

ჯგუფის ხელმძღვანელი, ხელოვნებათმცოდნეობის დოქტორი, 
ასოცირებული პროფესორი

მაკა (მარინე) ვასაძე

გიორგი გვაჯავა

უპირველეს ყოვლისა, ეს ნიშნავს იმას, რომ გიყ­
ვარდეს შენი სამშობლო. სიყვარული ბევრ რამეს 
მოიცავს: ჩვენი ტრადიციების პატივისცემას; უდი­
დესი ისტორიის ცოდნასა და დაფასებას; ნამდვი­
ლი მოქალაქე უნდა იყოს წინაპრების მადლობე­
ლი, რომ ასეთი სამშობლო დაგვიტოვეს და ჩვენი 
მოვალეობაა, გავაგრძელოთ მათი საქმე; ნამდვი­
ლი მოქალაქე პატივს უნდა სცემდეს რელიგიას, 
რომელიც ოდითგან თან სდევს ქართველ ერს.

დღევანდელ საქართველოში იყო მოქალაქე ნიშ­
ნავს, რომ აუცილებლად უნდა დააფიქსირო შენი 
სამოქალაქო აზრი, ვინაიდან, თუ არ გაინტერესებს 
პოლიტიკა, პოლიტიკა დაინტერესდება შენით და 
იქნება გვიანი, ამიტომ ყველამ ნამდვილმა მოქა­

ლაქემ უნდა ავირჩიოთ ის გზა, რომელი გზითაც 
მიდიოდა და უნდა წავიდეს დღევანდელი საქარ­
თველო თავის საკეთილდღეოდ - ეს ევროპის გზაა. 

მე მეამაყება, რომ ვარ ქართველი და ვარ საქართ­
ველოს მოქალაქე და ყველანაირად ვეცდები, ჩემი 
ქვეყნისა და თანამემამულეების გვერდში ვიყო - 
ჭირსა თუ ლხინში. ესაა, იყო ნამდვილი მოქალაქე. 

მინდა ჩემი სათქმელი პატარა ლექსით დავასრუ­
ლო, რომელიც  დღევანდელი სიტუაციითაა შთა­
გონებული:

გამოფხიზლდით ქართველებო, 

აბა ნახეთ სადა ვართ,

ერთმანეთის ლანძღვა-ჭამით

წინ კი არა, უკან ვართ. 

რას ნიშნავს, იყო მოქალაქე?

	 7 gv. 

5 gv.

	

ვახ­ტანგ ლორ­თ­ქი­ფა­ნი­ძე

მსოფლიოს უმეტესობა ამა თუ იმ ქვეყნის მოქა­
ლაქენი ვართ, მაგრამ მაინც რას ნიშნავს მოქალა­
ქეობა და რა მოვალეობები გვაკისრია ჩვენი სამ­
შობლოსა და საზოგადოების წინაშე?

 „მოქალაქე“ არის ცნება, რომელიც ასახავს ინ­
დივიდსა და სახელმწიფოს შორის არსებულ ურ­
თიერთკავშირს. ის გულისხმობს:
•	 უფლებებს: ყოველ მოქალაქეს აქვს გარკვეული 

უფლებები, რომელთა დაცვის ვალდებულებაც 
სახელმწიფოს აკისრია. ეს შეიძლება იყოს პო­
ლიტიკური უფლებები (მონაწილეობა მმართვე­
ლობაში), სოციალური უფლებები (განათლება, 
ჯანდაცვა) და ასე შემდეგ;

•	 მოვალეობებს: მოქალაქეს ევალება, დაემორ­
ჩილოს სახელმწიფოს კანონებსა და კონსტიტუ­
ციას, გადაიხადოს გადასახადები და მონაწილე­
ობა მიიღოს საზოგადოებრივ ცხოვრებაში;

•	 პასუხისმგებლობას: მოქალაქე პასუხისმგებე­
ლია საკუთარ ქმედებებსა და საზოგადოებრივ 
კეთილდღეობაზე. 
 მოქალაქეობა არ ნიშნავს კონკრეტული ქვეყ­

ნის ფარგლებში, არამედ გაცილებით მეტს -  მო­
ქალაქეობა ნიშნავს, რომ შენ შენს სამშობლოში 
არა მარტო ცხოვრობ, არამედ შენი ქვეყნის სახეს 
წარმოადგენ და გაკისრია უამრავი მოვალეობა 
და პასუხისმგებლობა, უნდა ზრუნავდე, რომ შენს 
ქვეყანაში იყოს სამართალი, თავისუფლება, მშვი­
დობა და ყველა ის მოცემულობა, რაც წარმატებულ 
და ბედნიერ ქვეყანას აქვს. მსოფლიოს უმეტეს დე­
მოკრატიულ ქვეყნებში ამ ყველაფერზე ხალხის 
მიერ არჩეული მთავრობა ზრუნავს. მნიშვნელო­
ვანია, რომ მთავრობას უნდა ირჩევდეს სწორედ 
ხალხი, ანუ ხალხი წარმოადგენდეს მთავრობასა 
და ქვეყანას და არა პირიქით, რაც ხშირად ხდება 
მაშინ, როდესაც მთავრობის წევრის მთავარი მა­
მოძრავებელი არა ხალხის, ანუ ქვეყნის სურვილი 
და გულის ჭიდილია, არამედ პირადი ეგოისტური 
მიზნები, ისეთი, როგორიც, სამწუხაროდ, ძალი­
ან ხშირად გვხვდება ისტორიაში, ლიტერატურაში, 
დრამატურგიაში, მაგალითად, შექსპირის პიესა 
„რიჩარდ III“ სწორედ იმას ასახავს, თუ როგორი 
მანკიერია ძალაუფლების წყურვილი და როგორაა 
სახელმწიფოს მმართველების მთავარი მამოძრა­
ვებელი ზუსტადაც ეს მანკიერება და არა ხალხისა 
და ქვეყნის ნათელი მომავალი.

 სწორედ მოქალაქეები არიან ქვეყნისა და სამ­
შობლოს სახე, სწორედ მოქალაქეები ქმნიან მას, 
რადგან ხალხის გარეშე სახელმწიფო უბრალოდ 
ტერიტორიაა, ამიტომაა უაღრესად მნიშვნელოვა­

ნი, მოქალაქემ იცოდეს, თუ რისთვის ცხოვრობს, 
რისთვის მუშაობს, რისთვის იბრძვის, რა მოვალე­
ობები აკისრია და ასე შემდეგ.

 მოქალაქის მთავარი თვისებები პასუხისმგებ­
ლობისა და ვალდებულების გრძნობაა, რადგანაც 
ამ სოფელმა გვაჩუქა სიცოცხლე, სამშობლოს სამ­
სახურში უნდა ვიყოთ, გვესმოდეს მისი და ვასრუ­
ლებდეთ ჩვენს ამქვეყნიურ მოვალეობებს, რად­
გან:
„არც კაცი ვარგა, რომ ცოცხალი მკვდარსა ემსგავსოს,

იყოს სოფელში და სოფლისთვის არა იზრუნვოს“.

მე არ მივიჩნევ სრულფასოვან მოქალაქედ ადა­
მიანს, რომელსაც არ სტკივა თავისი სამშობლოს 
ტკივილი, რომელსაც არ უჩნდება პროტესტი საკუ­
თარ სამშობლოში მიმდინარე უსამართლო მოვ­
ლენების მიმართ, არ ზრუნავს მის განვითარებასა 
და პროგრესულ, ბედნიერ მომავალზე. სრულფა­
სოვანი მოქალაქეები არ არიან ისინი, ვინც არც 
თავის სიცოცხლით უმატებენ რაიმეს ქვეყანას და 
არც თავის სიკვდილით აკლებენ. ამიტომაა მნიშ­
ვნელოვანი, რომ ცხოვრების განმავლობაში, 
უპირველეს ყოვლისა, ვიზრუნოთ სამშობლოზე, 
მამულზე და არა საკუთარი ჭიის გახარებაზე. ყვე­
ლას ერთი ოხჭანი მოგველის, მიუხედავად იმისა, 
მეფე ხარ, დედოფალი თუ პაიკი, საბოლოოდ მაინც 
ყველა ერთი ჭადრაკის ყუთში აღმოვჩნდებით და 
მნიშვნელობა მხოლოდ იმას ექნება, თუ რა ცხოვ­
რებით იცხოვრე, ამიტომაა ნათქვამი, რომ: „სჯობს 
სახელისა მოხვეჭა ყოველსა მოსახვეჭელსა“. 

მინდა აღვნიშნო, რომ არ არის საჭირო, რაიმე 
გვევალებოდეს, რომ კეთილი და საჭირო საქმეე­
ბი ვაკეთოთ, თუმცა, ხშირად არავის შეუძლია კარ­
გი საქმის კეთება, თუ მას ეს არ ევალება. ეს აზრი 
დევს რევაზ ინანიშვილის მოთხრობაში „ჩიტების 
გამომზამთრებელი“. მოთხრობაში ბავშვის სურვი­
ლია, თავისი კეთილი გულით ჩიტები გამოაზამთ­
როს, თუმცა, შვილით უკმაყოფილო დედა ჩიტებს 
კლავს, რაზეც მამა გულმოსპობილ შვილს ეტყვის 
- „თუ არავინ გავალებს, არც ჩიტების გამოზამთ­
რებაა საჭირო, თუ არავინ გავალებს...“. ეს ხშირად 
მწარე რეალობაა, რადგან უმრავლესობას არ უნ­
და რაიმეს გაკეთება, თუ ეს ვალდებულება არაა, 
რის გამოც ვერ ვითარდება ჩვენი სოციუმი.

 დღევანდელ რეალობაში მოქალაქეებს, რო­
გორც ყოველთვის, უამრავი პასუხისმგებლობა 
აკისრიათ, რომელთაც ყველა სრულფასოვნად არ 
ასრულებს. მაგალითად, ყველა არ ეხმარება სამ­
შობლოს, ყველა არ ზრუნავს თავის ხალხზე და ზო­
გი აზიანებს კიდეც საკუთარ მოძმეს, მაგრამ ასევე 
არიან ბევრნი, ვინც საზოგადოების სრულფასოვანი 
წევრი კი არა, გმირიც კია. მაგალითად - თევდორე 

6 gv.

	

მღვდელი, რომელმაც გზა აუბნია მტერს და დიდი 
თავგანწირვით სამშობლოს გამარჯვება მოუტანა. 
მართალია, თევდორე მღვდელი რამდენიმე საუ­
კუნის წინ მოღვაწეობდა, მაგრამ მისნაირი სულის­
კვეთების ადამიანები თანამედროვეო­
ბაშიც გვხვდებიან - სამშობლოსთვის 
ბრძოლის დროს დაღუპული გმირები, 
დიდი ქართველი მოღვაწეები და, რაც 
მთავარია, ხალხი, რომელიც ჯერ კიდევ 
იღვწის სამართლისათვის, თანასწორი 
უფლებებისათვის და ასე შემდეგ.

 საბედნიეროდ, სამშობლოსთვის 
მებრძოლი ხალხი დღესაც არსებობს. 
მე საქართველოს მოქალაქე ვარ და 
დღეს ქართველებს გვიწევს, ვიბრძო­
ლოთ ჩვენი ქვეყნის მომავლისათვის, 
რადგან სახელმწიფოს მართავს არა 
ხალხის მიერ არჩეული, ხალხის სურ­
ვილის აღმსრულებელი ხელისუფლება, არამედ 
თვითდანიშნული, არალეგიტიმური მთავრობა, 
რომელსაც სურს ქვეყანა ჩამოაშოროს ევროპულ, 
ნათელ და პროგრესულ მომავალს, ზუსტადაც რომ 
ახლანდელი მთავრობის წევრები პატარა რიჩარდ 
III-ები არიან, რომელთაც მხოლოდ ძალაუფლება 
აინტერესებთ. ვფიქრობ, ფრიად შეესაბამება მათ 
ილიას ნათქვამი - „კაცი ძირგავარდნილი ქვევრია, 
რომელსაც დღე-ყოველ უნდა ჩააყარო ხორაგი და 
ჩაასხა სასმელი, მაგრამ კიდევ მაინც ვერ აავსო“. 
ასეთი ადამიანები ვერასდროს იქნებიან მთავრო­
ბის წევრები, რადგან მთავრობა არის ხალხი, ხალ­
ხი წარმოადგენს მთავრობას, სახელმწიფოსა და 
ქვეყანას და არა მთავრობა! ეს მთავრობა კი ქარ­
თველი ხალხის უმეტესობის ღირებულებებსა და 
სურვილს არ შეესაბამება, ამიტომაც ჩვენ, როგორც 
საქართველოს მოქალაქეები, ვაპროტესტებთ და 
ვებრძვით ამ უსამართლობას, სწორედ ამას ნიშ­
ნავს, იყო მოქალაქე, რომ იბრძოლო შენი ქვეყნის 
მომავლისათვის და მე ძალიან მიხარია, რომ ჩემს 
პატარა ქვეყანაში ამდენ ადამიანს ჯერ კიდევ ეს­
მის, თუ რას ნიშნავს, იყო მოქალაქე.

მიმდინარე პროტესტების ფონზე მახსენდება 
აკაკი წერეთლის ლექსი „ძირს“, რადგან მთავრო­
ბა, რომელიც ხალხის უმრავლესობას არ აურჩევია, 
მთავრობა, რომელსაც გასაჭირის გარდა არაფერი 
მოუტანია, სწორედაც რომ ძირს დამხობას იმსახუ­
რებს:

„ძირს, მთავრობავ, უსამართლო!
ვეღარ ვიტანთ გასაჭირსო, -
ყოველი მხრივ გეძახიან:
„ძირს, მთავრობავ! აწ კი ძირსო!“

კმარა ისიც, რაც ვითმინეთ,
გვიმატებდი ჭირზე ჭირსო!

ის აღარ ვართ, რაც ვიყავით,
გავიღვიძეთ და აწ - „ძირსო!“
ჩვენის სისხლით, ჩვენის ოფლით
უხვად რწყავდი ქვეყნის პირსო, -

დღეს ეს აღარ მოხერხდება,
გეუბნებით მიტომ: „ძირსო!“

ბნელს ნათელმა მოაშუქა
და ერთ რამედ ესეც ღირსო!
ძველი წესი-წყობილებაც
ბნელს გაჰყვება და შენ - „ძირსო!“

შენგან, ძალაუნებურად,
არ მოველით დანაპირსო.
ჩვენ მოვუვლით ისევ ჩვენს თავს,
არ გვინდებხარ, - „ძირს და ძირსო!“

ძალას ჰკარგავ, ის გაწუხებს,
აღარ გიხსნის დანა პირსო,
მაგრამ რა ვქნათ? ქვეყნის ტანჯვას
სჯობს იტანჯო ერთმა - „ძირსო!“

ხალხი იბრძვის! ხალხი ჰღელავს!
ვეღარ ასდებ აწ აღვირსო!
ყოველის მხრივ შეგძახიან:
„ძირს, მთავრობავ, ძირს და ძირსო!“
მნიშვნელოვანია, ყველა მოქალაქეს გაგვაჩნ­

დეს ის მოვალეობის გრძნობა და სამშობლოს სიყ­
ვარული, რაც გვაიძულებს, რომ ვიზრუნოთ ჩვენს 
ხალხსა და ქვეყანაზე. მთავარია, ჩვენი ფიქრი, ჩვე­
ნი ოფლი და გულის ჭიდილი, ჩვენი სიმდიდრე და 
შრომა ჩვენივე მოძმეებს მოვახმაროთ და სწორი 
საქმისათვის გავისარჯოთ, რადგან, როგორც ილი­
ამ თქვა: „მოძრაობა და მარტო მოძრაობა არის, 
ჩემო თერგო, ქვეყნის ღონისა და სიცოცხლის მიმ­
ცემი“.

7 gv.

	

	 9 gv. 

თიკა ჭედია

მოქალაქის დანიშნულებასა და მოვალეობებს 
ყველა თავისებურად აღიქვამს. პირადად ჩემთ­
ვის, იყო მოქალაქე ნიშნავს, იყო საზოგადოების 
წევრი და გაგაჩნდეს საკუთარი აზრი. ვფიქრობ, 
ქართველი ერისთვის ეს საკითხი მეტად მნიშვ­
ნელოვანი და სათუთია, ყოველ შემთხვევაში, არ 
მსურს ამის იმედი დავკარგო. მოქალაქე თავის 
სამშობლოს უნდა უფრთხილდებოდეს, იცავდეს 
მტრისგან, ზრუნავდეს მასზე. თითოეული ჩვენგა­
ნის ვალია ვიდგეთ საქართველოს მხარდამხარ 
და ვგულშემატკივრობდეთ მას ჭირსა და ლხინში. 
მოქალაქის ერთ-ერთი უმთავრესი როლია სო­
ციალურ ცხოვრებაში, არჩევნებსა და რეფერენ­
დუმში მონაწილეობის მიღება. მოქალაქეს ხელი 
უნდა მიუწვდებოდეს განათლებაზე, სამართლიან 
სასამართლოსა და უსაფრთხო გარემოზე. ვფიქ­
რობ, საქართველოს დღევანდელი მდგომარეობის 
გათვალისწინებით, აუცილებელია, მოქალაქე ჩა­
ერთოს ქვეყნის პოლიტიკურ და საზოგადოებრივ 
ცხოვრებაში, პასუხისმგებლობით უნდა ეკიდებო­
დეს საკუთარი უფლებებისა და მოვალეობის შეს­
რულებას, პატივს სცემდეს და ანგარიშს უწევდეს 
თანამოქალაქეებს.

ნებისმიერი ადამიანი პატრიოტული თვისებე­
ბით უნდა იყოს აღვსილი. თუმცა, იმისთვის, რომ 
იყო ღირსეული მოქალაქე, მხოლოდ პატრიოტიზ­
მი არ კმარა. რას ნიშნავს იყო მოქალაქე? ეს ნიშ­
ნავს, იყო განათლებული, გათვითცნობიერებუ­
ლი ინდივიდი, შეგეძლოს, გააანალიზო ქვეყანაში 
მიმდინარე მოვლენები, ხვდებოდე, რა სჭირდება 
შენს სამშობლოს შენგან. როდესაც ვსაუბრობ ამ 
საკითხზე, არ შემიძლია არ ვახსენო ილია ჭავჭა­
ვაძე, ადამიანი, რომელიც არის მოქალაქის ეტა­
ლონი. ის არა მხოლოდ შესანიშნავი მწერალი და 

პოეტი იყო, არამედ აქტიური საზოგადო მოღვაწე, 
რომელმაც დიდი წვლილი შეიტანა საქართველოს 
განვითარების პროცესში. მისი დამოკიდებულება 
მოქალაქის საკითხთან დაკავშირებით აისახება 
მის შეხედულებებში ეროვნული იდენტობის, თავი­
სუფლებისა და დამოუკიდებლობის მნიშვნელობის 
შესახებ. ილია ჭავჭავაძე ძალიან დიდ მნიშვნელო­
ბას ანიჭებდა საქართველოს დამოუკიდებლობა­
სა და ეროვნული ღირსების დაცვას. მისი აზრით, 
საქართველოს მოქალაქეობა უნდა ყოფილიყო 
ეროვნული სულის გამოხატულება. ის აქტიურად 
მუშაობდა საზოგადოებისთვის ეროვნული ცნობი­
ერების ასამაღლებლად. მიზეზი იმისა, თუ რატომ 
მივიჩნიე საჭიროდ ილია ჭავჭავაძის ხსენება, 21-ე 
საუკუნის საქართველოში ასეთი ადამიანების ნაკ­
ლებობაა. პიროვნებები, რომლებიც დაუღალავად 
შრომობენ ქართველი ხალხის თვალის ახელვისა 
და სწორი გზის ჩვენებისთვის.

მოქალაქეობა უმნიშვნელოვანესი როლია. ქვე­
ყანა ვერ აყვავდება და განვითარდება, თუ ხალხს 
არ ეყვარება იგი და ყოველდღიურად არ იფიქრებს 
იმაზე, თუ როგორ შეიძლება სამშობლოს გამოად­
გეს. განსაკუთრებული ზრუნვაა საჭირო საქართ­
ველოს მიმართ, რადგან ის ძალიან პატარა და ნა­
ტანჯი ქვეყანაა. უძველესი დროიდან მტერი ყველა 
მხრიდან გვიტევდა. ის არაერთხელ გაასწორეს მი­
წასთან, თუმცა, ყველანაირი გაჭირვების მიუხედა­
ვად, ჩვენმა წინაპრებმა მოახერხეს, რომ საქართ­
ველო, სამწუხაროდ, არასრული შემადგენლობით, 
თუმცა კვლავ არსებობს. ახლა ჩვენი ვალია, კვლავ 
ვემსახუროთ მას, ეს კი ქვეყნის სიყვარულითა და 
ერთიანობით შეგვიძლია. ქართველები ერთიმეო­
რეს უნდა დავუდგეთ გვერდში, გავახილოთ თვა­
ლი, არ შევუშინდეთ მტერს, ვიყოთ ჭკვიანები და 
მამაცები, რადგან ეს ჩვენი, როგორც მოქალაქეე­
ბის, დანიშნულებაა.

	 10 gv. 

8 gv.

	

ლუკა მინდორაშვილი

პირველი მოქალაქეები ანტიკური საბერძნეთის 
ცივილიზაციაში გაჩნდნენ. დემოკრატიისა და მოქა­
ლაქეობის საწყისი ერთად ჩაისახა - ეს შემთხვევი­
თი არ არის. ანტიკურ საბერძნეთში მოქალაქეებად 
მიიჩნეოდნენ მხოლოდ ადგილობრივი მამაკაცები. 
წელიწადში ერთხელ მათ უწევდათ არჩევნებში 
მონაწილეობის მიღება. არ ჰყავდათ ერთპიროვ­
ნული მმართველი, არსებობდა სასამართლო, რო­
მელიც იყო მიუკერძოებელი და ყველა მოქალაქეს 
ჰქონდა სიტყვის თავისუფლება. რა თქმა უნდა, 
იდეალური დემოკრატიისგან შორს იყო ეს წყობა, 
მაგრამ იმ დროისთვის ესეც საოცარია, დღესაც კი 
არსებობენ ავტოკრატიული სახელმწიფოები.

ოდითგანვე მოქალაქეებს, უფლებების გარდა, 
გააჩნდათ სხვადასხვა პასუხისმგებლობა. ეს სა­
კითხი ყოველთვის აქტუალური იყო და იქნება, 
მაგრამ, ვფიქრობ, დღეს ქართველებისთვის განსა­
კუთრებით მნიშვნელოვანია. 

სანამ წერას დავიწყებდი, ვფიქრობდი, რაზე გა­
მემახვილებინა ყურადღება, როგორი უნდა იყოს 
კარგი მოქალაქე, რას ნიშნავს მოქალაქეობა სა­
მართლებრივად? 

ფიქრის შემდეგ დავასკვენი, რომ კარგი მოქა­
ლაქე არ არსებობს. შეიძლება არსებობდეს ცუდი 
მოქალაქე, მაგრამ ყველა მოქალაქე თანასწორია, 
ჩვენი მოქალაქეობრივი ვალიც თანაბარია. მარტივ 
მაგალითს მოვიყვან: ჩვენს დედაქალაქში, ეგრეთ 
წოდებულ „ზებრა გადასასვლელზე“ როცა მძღო­
ლი აჩერებს, ხშირად ქვეითი თავს ვალდებულად 
მიიჩნევს, რომ მას მადლობა გადაუხადოს, არადა, 
ეს ხომ მძღოლის მოქალაქეობრივი ვალდებულე­
ბაა და მეტი არაფერი, ისევე, როგორც ქვეითს ევა­
ლება, არ დაარღვიოს მოძრაობის წესი და ტრასაზე 
არ იაროს. შესაბამისად, ეს არის ნორმალური მო­
ქალაქის საქციელი და არა „კარგი მოქალაქის“.

მოქალაქეობრივ პასუხისმგებლობაში შედის 
ეკოლოგიაზე ზრუნვაც. საქართველოში ამ მხრივ 
დიდ პროგრესს ვხედავ და მიხარია. ყველაზე ნა­
თელი მაგალითია დანაგვიანებული ქუჩების შემცი­
რება. მახსოვს, რამდენიმე წლის წინ ნაგვის ქუჩაში 
დაყრა ჩვეულებრივ მოვლენა იყო. ეს და ზემოთ 
ნახსენები „ზებრა გადასასვლელის“ მაგალითები, 
ვფიქრობ, ყველასათვის შესამჩნევი და ნათელია, 
დღითიდღე როგორ მაღლდება საქართველოში 
მოქალაქეობრივი პასუხისმგებლობა.

გარემოს დანაგვიანება, საგზაო წესების დაუცვე­
ლობა და სხვა, კანონის დარღვევაა. რა თქმა უნდა, 
კანონის დაცვაც მოქალაქეობრივ პასუხისმგებ­
ლობად მიიჩნევა, თუმცა, არსებობს ისეთი ვალდე­

ბულებები, რომელთა შეუსრულებლობა სამართ­
ლებრივ დარღვევად არ კვალიფიცირდება. 

მოქალაქეობრივ ვალზე, ალბათ, ყველას პირ­
ველად არჩევნები ახსენდება. არჩევნებში ყველა 
სრულწლოვანმა უნდა მიიღოს მონაწილეობა, და­
ფიქრდეს და მოემზადოს მნიშვნელოვანი გადაწყ­
ვეტილებისთვის. შეიძლება, პოლიტიკა არ იყოს 
სფერო, რომელიც გვიტაცებს, თუმცა, რაღაც დონე­
ზე უნდა ვიყოთ „ჩახედულები“ მასში, რადგან პო­
ლიტიკა ყველას და ყველაფერს ეხება, ჩვენს ხელ­
შია სახელმწიფოსა და ერის მომავალი.

მიუხედავად იმისა, რომ ძალზე მნიშვნელოვა­
ნია, ჩვენ ამჟამად არ ვსაუბრობთ სამშობლოსა და 
ეროვნულ საკითხზე. განურჩევლად ეროვნებისა, 
ყველა ქვეყნის მოქალაქეს თანაბარი უფლებამო­
სილება და ვალდებულება აქვს. რამდენიმე დღის 
წინ „საახალწლო სოფელთან“ მოვხვდი, სადაც 
ხალხის უმეტესობა ეთნიკურ უმცირესობას წარმო­
ადგენდა. გამახსენდა სამწუხარო რეალობა, რომ 
ეთნიკური უმცირესობების დიდი ნაწილი ჩვენს 
ქვეყანაში ყოველთვის ისეთ პოლიტიკურ მხარეს 
დგას, რომელიც სათავეშია და მეტი ძალაუფლება 
აქვს. ვფიქრობ, ისინი ზედაპირულად მოქმედებენ 
და არ ეკიდებიან მოქალაქეობრივ პასუხისმგებ­
ლობას სერიოზულად, დიდად არ ინტერესდებიან 
საქართველოში განვითარებული მოვლენებით. 
სამწუხაროდ, ეს ბევრ ქართველსაც ახასიათებს 
და ზოგადად მსოფლიოს პრობლემაა ნიჰილის­
ტური დამოკიდებულება. „საახალწლო სოფელში“ 
„შეხედვის“ მომდევნო დღეს გავიგე, რომ ჩანიშნუ­
ლი იყო ეთნიკური უმცირესობების მარში, რაშიც 
სხვადასხვა ეროვნების ხალხი იღებდა მონაწილე­
ობას. ამ ფაქტმა ძალიან გამახარა და დამაიმედა. 
განურჩევლად პოზიციისა და შეხედულებისა, როცა 
საზოგადოებაში სოციალური აქტიურობა და აზ­
რის გამოხატვა ხშირია, ეს სახელმწიფოს პლუსია. 
იქ აზერბაიჯანელი და სომეხი ადამიანები ერთად 
იდგნენ, მოუხედავად მათ სახელმწიფოებსა და 
ხალხებს შორის კონფლიქტისა და დაძაბულობისა. 
შეიძლება მკითხველს პათეტიკად მოეჩვენოს, მაგ­
რამ, ვფიქრობ, ეს სამაგალითო მოქალაქეობრივი 
საქციელია და ხაზს უსვამს ჩვენს სათაურს.

„საახალწლო სოფელი“ ვახსენე და ისიც, რომ 
განხილული საკითხი დღეს საკმაოდ აქტუალურია 
ჩვენს ქვეყანაში. ჩემი აზრით, ჩვენს სახელმწიფოში 
მიმდინარე მოვლენებს თუ ვადევნებთ თვალყურს, 
ყოველდღიურად არაერთი მაგალითი გვაქვს იმის 
საპასუხოდ, თუ „რას ნიშნავს, იყო მოქალაქე“, უარ­
ყოფით თუ დადებით კონტექსტში. ზემოთ ნახსენებ 
ისეთ ვალდებულებებში, რომლებიც სამართლებ­
რივად არ მოგვეთხოვება და მათი შეუსრულებ­

	 11 gv. 

9 gv.

	

ლობა კანონდარღვევა არაა, შედის უსამართლო­
ბაზე თვალის არდახუჭვა და მასთან შეუგუებლობა. 
მიმაჩნია, რომ, მიუხედავად შენი შეხედულებებისა 
და პოზიციისა, მიუხედავად იმისა, ემუქრება თუ 
არა საფრთხე შენს პირად არჩევანსა და სიტყვის 
თავისუფლებას, არ უნდა დახუჭო თვალი უსამარ­
თლობაზე, რომელიც თანამოქალაქის, სახელმწი­
ფოსა თუ ნებისმიერი რამის მიმართ ვლინდება. 
არჩევნებში თითოეული მოქალაქის ხმა თანაბრად 
მნიშვნელოვანია და ის მკაცრად უნდა იყოს დაცუ­
ლი. ვფიქრობ, არჩევნები რომ გაყალბდა, „ეუთო 
ოდირის“ დასკვნის გარეშეც ნათელია. არ აქვს 
მნიშვნელობა, დამნაშავეა თუ არა ადამიანი, მას­
ზე უკანონო დასჯის ფორმები და ძალადობა არას­
წორია. ყველანაირი კანონდარღვევა ნებისმიერი 
მოქალაქისაგან (სამწუხაროდ, მჭირდება დაკონ­
კრეტება: პოლიციელი იქნება ის თუ ნებისმიერი 
საჯარო პირი ან ვინმე სხვა) უნდა ისჯებოდეს კანო­
ნის გათვალისწინებით სამართლიანი ფორმებით. 

სამწუხაროდ, ეს ყოველივე მიუღწეველი რჩება. 
ამ უსამართლობის ფონზე, უპასუხისმგებლობად 
მიმაჩნია სახელმწიფო სტრუქტურების მიერ ორ­
განიზებულ ღონისძიებებში მონაწილეობა, მათ­
ზე უარის თქმა ელემენტარული მოქალაქეობრივი 
მხარდაჭერის გამოხატულება და ვალდებულებაა, 
რაც, საბედნიეროდ, მრავლად გამოვლინდა და, 
ვფიქრობ, ეს ბუნებრივია.

მოქალაქემ ყველა ადამიანი, განურჩევლად მი­
სი შეხედულებების, პოზიციის, სქესის, რელიგიის, 
თანამდებობისა თუ ეროვნების, თანასწორად უნ­
და მიიჩნიოს.

ამრიგად, ყოველთვის უნდა გვახსოვდეს, რომ 
ვართ მოქალაქეები, უნდა გვახსოვდეს ჩვენი უფ­
ლებები, მოვალეობები და ხშირად უნდა ვიფიქ­
როთ მოქალაქეობის მნიშვნელობაზე, ხშირად და­
ვუსვათ საკუთარ თავს კითხვა: რას ნიშნავს, იყო 
მოქალაქე?

მა­რი­ამ ბარ­ბა­ქა­ძე 

რას ნიშნავს, იყო მოქალაქე, რომელი თვისე­
ბებითა და უნარებით უნდა იყოს ადამიანი შემ­
კული, რომ მოქალაქედ იწოდოს? - ამ საკითხზე, 
ალბათ, ყველას საკუთარი, სუბიექტური აზრი გა­
აჩნია. თუმცა, ობიექტურად თითოეული ადამია­
ნი მაინც ჯერდება ერთ ყველაზე მნიშვნელოვან 
კრიტერიუმზე, რაც უნდა გააჩნდეს ადამიანს, რო­
გორც მოქალაქეს - ესაა საკუთარი ქვეყნის სიყ­
ვარული.

თუმცა, ადამიანები სანამ ამას გაიაზრებენ და 
გაითავისებენ, გონებაში უტრიალებთ ის მოვა­
ლეობები, პასუხისმგებლობები და ვალდებულე­
ბები, რაც მათ ქვეყნის წინაშე აკისრიათ და დიდ 
ნაწილს ეს უკანასკნელი გარკვეულწილად აფრ­
თხობს კიდეც. იმდენად, რომ არ შესწევთ ძალა, 
გააკეთონ რაიმე ღირებული. საკითხავია, რატომ? 
რატომ იწვევს ადამიანში შიშს გარკვეული პასუ­
ხისმგებლობები ქვეყნის მიმართ? ეს ხომ მოქა­
ლაქეს იმთავითვე გათავისებული უნდა ჰქონდეს. 
არაერთი მაგალითი გვაქვს იმისა, რომ ადამიანი 
ყველაფერზე წავა საკუთარი სამშობლოს გადა­
სარჩენად და დასაცავად, რასაც მას ქვეყნისადმი 
სიყვარული აკეთებინებს და არა შიში, რომ უნდა 
იმოქმედოს და საკუთარი წვლილი შეიტანოს ქვეყ­
ნის დაცვასა თუ განვითარებაში.

ასევე, თითოეულ მოქალაქეს მოეთხოვება, რომ 
ფხიზლად იყოს ჩართული საკუთარი ქვეყნის შიდა 
თუ გარე მოვლენებში, რაშიც მხოლოდ მოქმედება 
არ იგულისხმება. ისიც მნიშვნელოვანია, თუ ადა­

მიანები ერთმანეთს მიაწვდიან საღ და ობიექტურ 
ინფორმაციას ქვეყანაში არსებული მდგომარე­
ობის შესახებ, რადგან ზოგისთვის, რაც არ უნდა 
ნათლად იყოს ვითარება გამოხატული, მაინც გა­
ურკვეველია ზოგიერთი საკითხი, რაც იწვევს ცრუ 
ინფორმაციებისადმი ნდობას, დაჯერებასა და გავ­
რცელებას. ასეთ დროს კი საჭიროა გვერდზე ჰყავ­
დეთ ადამიანებიი, რომლებიც არათუ თავიანთ და­
მოკიდებულებას მოახვევენ თავს, არამედ უბრა­
ლოდ რეალობაზე გაუმახვილებენ ყურადღებას და 
უბიძგებენ, მათი მოქალაქეობრივი როლი სწორად 
როგორ წარმართონ.

10 gv.

	
	 12 gv. 

როგორც ზემოთ აღვნიშნე, რაც არ უნდა ნათლად 
ჩანდეს რეალობა,ზოგიერთი ადამიანი მაინც თავს 
არიდებს მას და ურჩევნიათ, რომ „ვარდისფერი 
სათვალეებით“ შეხედონ მათ წინ მომხდარ მოვ­
ლენებს, სადაც ვითარება შელამაზებულია და 
მოქალაქეები ილუზიურ სამყაროში ცხოვრობენ. 
ხშირად საკმაოდ რთულია ამ კომფორტის ზონი­
დან გამოსვლა და გაანალიზება, რომ რეალურად 
მეტად მძიმე მოვლენების წინაშე დგანან. ამიტომ 
საჭიროა, მიიღონ განსხვავებული ინფორმაციები, 
რაც თავისთავად გამოკვეთს სიმართლესა და სიც­
რუეს.

იმისათვის, რომ ყურადღება მხოლოდ მოვა­
ლეობასა და პასუხისმგებლობებზე არ გავამახვი­
ლოთ, აუცილებლად აღსანიშნავია, რომ მოქალა­
ქე ასევე სარგებლობს გარკვეული უფლებებით. 
მაგალითად, მოქალაქეობრივი უფლებაა არჩევ­
ნეში მონაწილეობის მიღება. არჩევანის გაკეთე­
ბა კი ადამიანისთვის უმნიშვნელოვანესია, ისევე, 
როგორც სახელმწიფოსთვის, რომ დემოკრატია 
იყოს შენარჩუნებული. თუმცა, არჩევანის გაკეთე­
ბის უფლება არ უთანაბრდება მოვალეობას, რა­
საც ხშირად ერთად მოიაზრებენ ხოლმე. შეიძლება 
ვთქვათ, რომ მოქალაქე ვალდებულია გააკეთოს 
არჩევანი, მაგრამ თუ არ გააკეთებს, სახელმწიფო 
ამაში ხელს არ შეუშლის. მაშინ რატომაა აუცილე­
ბელი, ყველამ იგრძნოს პასუხისმგებლობა და მი­
ვიდნენ არჩევნებზე? - უპირველესად იმიტომ, რომ 
თავი იგრძნოს საზოგადოებისა და ქვეყნის სრულ­
ფასოვან წევრებად, სადაც მათი აზრი გათვალის­
წინებული, საჭირო და დაცულია. ასევე, სახელმწი­
ფოს ქმნის ადამიანი-მოქალაქე და თუ მათ სურთ, 
მათზე მორგებულ ქვეყანაში იცხოვრონ, ცხადია, 
უნდა გააკეთონ გარკვეული არჩევანი.

 მაგრამ რა ხდება მაშინ, როცა ეს უკანასკნელი 
ქვეყანაში დაცული არ არის? არ არის არჩევანის 
პატივისცემა და დაცვა სახელმწიფოს მხრიდან? 
რა როლი აქვს ამ დროს მოქალაქეს? ამაზე უპირ­
ველესად პასუხი ისაა, რომ არცერთ შემთხვევაში 
ადამიანი არ უნდა შეეგუოს ვითარებას, რომელშიც 
მას არჩევანს უკარგავენ, რადგან შეჩვევა ნიშნავს 
დათმობას, დათმობა კი - ადამიანი-მოქალაქის ნე­
ბის უგულებელყოფას და იმას, რომ ამ ერთ დათ­
მობას მეორე მოჰყვება, საბოლოოდ კი მოქალაქის 
ცნება დაკნინდება.

ასევე მოქალაქე მხოლოდ ქვეყანასთან მი­
მართებაში არ უნდა განვიხილოთ. აუცილებელია 
უშუალოდ ურთიერთკავშირი მოქალაქეებს შო­
რის. აზრების გაცვლა, მიმღებლობა და ემპათია. 
რადგან ისევე, როგორც ქვეყანას, მოქალაქესაც 
სჭირდება დაცვა მეორე მოქალაქისგან. მათ უნდა 

ჰქონდეთ სიყვარული უპირველესად ერთმანეთის 
მიმართ, რადგან ძალა ერთობაშია და ერთიანო­
ბით უფრო უკეთ შეძლებენ ქვეყნის დაცვას, ვიდრე 
დაქსაქსულობით. მოქალაქეს არ უნდა ჰქონდეს 
ეგოისტური და მერკანტილური დამოკიდებულება. 
ასეთ შემთხვევაში, ის არაა ღირსეული მოქალაქე 
და ემსგავსება მტერს, რომელიც მხოლოდ საკუ­
თარ კეთილდღეობაზე ფიქრობს.

მოქალაქეს აქვს უფლება, მიიღოს განათლება, 
ჰქონდეს სამსახური, ერთი სიტყვით, იყოს რეალი­
ზებული. მნიშვნელოვანია, რომ ეს ყველაფერი გა­
მორიცხავს დისკრიმინაციას - ნებისმიერი რასისა 
და იდეოლოგიის ადამიანს აქვს არჩევანი საკუთარ 
მოქალაქეობასთან დაკავშირებით. როგორც აღვ­
ნიშნე, მათი უფლებაა, მიიღონ განათლება, რასაც 
უპირველესად მოახმარენ საკუთარ თავს და შემ­
დეგ - ქვეყნის განვითარებას.

მნიშვნელოვანია, მოქალაქეს შეეძლოს, შეხე­
დოს განსაკუთრებით დაძაბულ ვითარებას თავის 
ქვეყანაში ცივი გონებით და არ აყვეს ემოციებს, 
თუმცა, ეს იმას არ გამორიცხავს, რომ გრძნობებს 
საერთოდ ყურადღება არ მიაქციოს, პირიქით, 
სწორედ რომ სიყვარული უნდა ამოძრავებდეთ, 
მაგრამ უნდა შეეძლოთ, ყველაფერი დააბალან­
სონ ისე, რომ ზიანი არ მიადგეს ქვეყანას, ვითარე­
ბა რაციონალურად შეაფასონ და შესაბამისადაც 
იმოქმედონ.

 საბოლოოდ, იყო მოქალაქე ნიშნავს, გქონდეს 
უფლებები, მოვალეობები, ვალდებულებები, პა­
სუხისმგებლობები ქვეყნის, საკუთარი თავისა და 
სხვა მოქალაქეების მიმართ. არ მისცე თავს უფლე­
ბა, რომ შიშმა უმოქმედობამდე მიგიყვანოს და გაი­
ძულოს, არ დაიცვა საკუთარი ნება და ქვეყანა, რის 
გარეშეც არა თუ მოქალაქის, არამედ, თავად ადა­
მიანის - პიროვნების როლი უფასურდება. რადგან 
უპირველესად ჩვენ გაგვაჩნია თავისუფალი ნე­
ბა, არჩევანის თავისუფლება და ამის ხელისშემშ­
ლელი აუცილებლად უნდა დაისაჯოს. მოქალაქეს 
უნდა ჰქონდეს დაუღალავი ბრძოლის უნარი, რაც 
არ უნდა გამოუვალი ჩანდეს სიტუაცია, ერთმანე­
თის გვერდში დგომა მათ ყველაფერს დააძლევი­
ნებს, ერთმანეთისა და ქვეყნის სიყვარულის გამო. 
ძალა ერთობაშია და ეს უპირველესად მათ უნდა 
ჰქონდეთ გაანალიზებული, ვინც მიიჩნევს, რომ მა­
თი ხმა არაფერშია საჭირო და გაუთვალისწინებე­
ლია. პირიქით, მოქალაქე რომ ღირსეული იყოს, 
ცხადად და დაუღალავად უნდა ეცადოს, გააგონოს 
საკუთარი ხმა ყველას.

# 2 (180) თებერვალი 2025 წელი                                                                                                                                  # 2 (180) თებერვალი 2025 წელი  

	 13 gv. 

11 gv.

	

მარიამ გურგენიძე

მოქალაქეობა ერთ-ერთი ძირითადი კონცეფცი­
აა, რომელიც განსაზღვრავს ადამიანის იურიდიულ 
და სოციალურ მდგომარეობას ერთიან საზოგა­
დოებაში. მოქალაქე არის პირი, რომელსაც აქვს 
უფლება, იცხოვროს, იმოქმედოს და მონაწილეო­
ბა მიიღოს ქვეყნის საზოგადოებრივ, პოლიტიკურ 
და ეკონომიკურ ცხოვრებაში. იგი ასევე ფლობს 
სახელმწიფოს მიერ მინიჭებულ უფლებებს და პა­
სუხისმგებლობებს. მოქალაქეობა არა მხოლოდ 
იურიდიული სტატუსია, არამედ ის განსაზღვრავს 
ადამიანთა ურთიერთობას სახელმწიფოსთან და 
მათ როლს საზოგადოებაში. მოქალაქე არ არის 
მხოლოდ პირი, რომელიც ფლობს სახელმწიფოს 
მიერ აღიარებულ უფლებებს, არამედ არის ის, ვინც 
პასუხისმგებელია იმ გარემოსა და წესრიგისთვის, 
რომელიც ქვეყანაში არსებობს.

მოქალაქე იძენს რამდენიმე მნიშვნელოვან უფ­
ლებას, როგორებიცაა არჩევნებში მონაწილეობა, 
დიპლომატიური დაცვის მიღება ქვეყნის ფარგ­
ლებს გარეთ, თავისუფალი გადაადგილების უფ­
ლება, სოციალური მომსახურებების მიღება და 
სხვა. ამასთან, მოქალაქეს ეკისრება სხვადასხვა 
ვალდებულება, როგორებიცაა გადასახადების გა­
დახდა, ლეგიტიმური სახელმწიფო კანონების პა­
ტივისცემა და საზოგადოებრივი წესრიგის დაცვა. 
მოქალაქეობა მნიშვნელოვანია პიროვნული და 

კულტურული იდენტობის ფორმირების პროცესში. 
თითოეული მოქალაქე წარმოადგენს სახელმწი­
ფოს ნაწილს და აიგივებს თავს მისი კულტურისა 
და ტრადიციების ნაწილად. ამასთან, იგი განიცდის 
საზოგადოების დამოკიდებულებას და გავლენას, 
რაც ქმნის მისი ცალკეული ინდივიდის იდენტობას.

გლობალიზაციის პირობებში, მოქალაქეობისა 
და ეროვნული საზღვრების მნიშვნელობა მუდ­
მივად იცვლება. ბევრი ქვეყანა იღებს სხვადასხვა 
ტიპის მოქალაქეობას, როგორიცაა ბინადრობის 
უფლება, ორმაგი მოქალაქეობა და სხვა. ამ პრო­
ცესებმა გამოწვევები შექმნა, რადგან ადამიანები 
ხშირად მიიჩნევენ, რომ თავიანთი იდენტობა აღე­
მატება მხოლოდ ეროვნული საზღვრების ფარგ­
ლებს. მორალური თვალსაზრისით, მოქალაქეობა 
გულისხმობს პასუხისმგებლობას და ვალდებულე­
ბას საზოგადოების მიმართ. ეს მოიცავს ქვეყნის პა­
ტივისცემას, საზოგადოების კეთილდღეობისათვის 
საქმიანობას და აქტიურ დინამიკურ ჩართულობას, 
რაც გავლენას ახდენს არა მხოლოდ პირად განვი­
თარებაზე, არამედ საერთო მდგომარეობაზე. მო­
ქალაქეობა არის კომპლექსური და მრავალმხრივი 
კონცეფცია, რომელიც მოიცავს არა მარტო იური­
დიულ, არამედ სოციალურ, კულტურულ და პოლი­
ტიკურ ასპექტებს. იყო მოქალაქე ნიშნავს, რომ ხარ 
არა მხოლოდ უფლების მქონე პირი, არამედ პასუ­
ხისმგებელი წევრი იმ საზოგადოებისა, რომელშიც 
ცხოვრობ.

სი­დო­ნია ტუ­რა­ვა

 იყო მოქალაქე, ბევრად მეტია, ვიდრე უბრალო 
სტატუსი, ეს ნიშნავს ურთიერთობას. იმ ურთიერ­
თობას, რომელიც გვაახლოებს საზოგადოებასთან, 
ქვეყანასთან და მასთან დაკავშირებულ ღირე­
ბულებებთან. როდესაც ვამბობთ, რომ სუბიექტი 
მოქალაქეა, ჩვენ ვგულისხმობთ, რომ ის არ არის 
მარტო ინდივიდი, არამედ ნაწილი იმ სოციუმი­
სა, რომელსაც ამ სახელმწიფოში აქვს გარკვეუ­
ლი უფლებები, პასუხისმგებლობები და ნორმები. 
მოქალაქეობა უმთავრესად ნიშნავს უფლებები­
სა და ყველაზე მთავარი, თავისუფლების ქონას. 
ეს უფლებები კი გულისხმობს ადამიანის ინტერე­
სების დაცვას საზოგადოებაში. ყველა ადამიანს, 
როგორც მოქალაქეს, აქვს უფლება, მიიღოს ელე­
მენტარული სოციალური რესურსი თანაბრად, მა­
გალითად - ჯანდაცვა, განათლება და სხვა. მოქა­
ლაქის ერთ-ერთი მნიშვნელოვანი უფლება  არის 
ქვეყნის მართვასა და არჩევნებში მონაწილეობის 
მიღება, აირჩიონ პრეზიდენტები, მაღალჩინოსნები 
და დეპუტატები. დააფიქსირონ და გამოხატონ სა­
კუთარი აზრი პროტესტით, გამოიყენონ თავიანთი 

უფლებები ამისთვის. იყო მოქალაქე, ნიშნავს სხვი­
სი განსხვავებული აზრის პატივისცემას. დემოკრა­
ტიულ საზოგადოებაში მოქალაქეობა მოითხოვს 
დისკუსიას, თანამშრომლობას და პრობლემების 
ერთად გადაჭრას. ეს ხელს უწყობს ტოლერანტო­
ბისა და ერთიანობის განცდას, რაც მნიშვნელოვა­
ნია სახელმწიფოსა და საზოგადოების განვითარე­
ბისთვის. სამწუხაროდ, ზოგიერთ ქვეყანაში თანა­
მედროვე მოქალაქე აქტიურად არ მონაწილეობს 
მიმდინარე პროცესებში. ძირითადად, მისი მონა­
წილეობა შემოიფარგლება არჩევნებში ხმის მიცე­
მით (სამწუხაროდ, ხშირად ამასაც არ აკეთებენ).

ამგვარი ნიჰილისტური დამოკიდებულება აფერ­
ხებს დემოკრატიის განვითარებას. მნიშვნელო­
ვანია ისიც, რომ მოქალაქე როგორც ინდივიდი, 
არამხოლოდ საკუთარი, არამედ სოციუმის წევრე­
ბის მიმართაც უნდა გრძნობდეს პასუხისმგებლო­
ბას და უნდა ცდილობდეს ამ საზოგადოებისთვის 
სარგებლის მოტანას. ინდივიდუალურად ან ორ­
განიზაციის ფარგლებში შესაძლებელია თუნდაც 
დასაქმების სფეროს შექმნა, რაც მნიშვნელოვნად 
ხელს შეუწყობს ქვეყნის ეკონომიკურ აღმავლო­

12 gv.

	

	 14 gv. 

ბას. ეს არის ცოცხალი ურთიერთობა მოქალაქესა 
და ქვეყანას შორის. მაგალითად, ჩემთვის კარგი 
მოქალაქე მონაწილეობს სოციალურ პროექტებში, 
ეხმარება გაჭირვებულებს, იცავს გარემოს ან უბრა­
ლოდ კეთილსინდისიერად ასრულებს თავის სამუ­
შაოს. სამაგალითო მოქალაქე ყურადღებას უნდა 
აქცევდეს და ცდილობდეს ამ საკითხთან დაკავში­
რებული პრობლემების აღმოფხვრას. დღესდღეო­
ბით ჩვენს ქვეყანაში ურთულესი მდგომარეობაა. 
ზემოხსენებულიდან გამომდინარე, არსებობს ადა­
მიანების სამი კატეგორია. ერთი, რომელიც ყველა­
ფერზე თვალს ხუჭავს, სამყაროს უყურებს ზუსტად 
ისე, როგორც თვითონ აწყობს და თავს არ აჯერებს 
არსებულ კატასტროფებს. მეორე, რომელიც გავ­
ლენის ქვეშაა, ეს არის ოჯახი თუ საზოგადოება, 
არ აქვს ზუსტი ინფორმაცია მომხდართან დაკავ­
შირებით, ან აქვს და უბრალოდ არ არის საკუთარ 
თავში დარწმუნებული, ეშინია და ვერ ბედავს ხმის 
ამოღებას. მესამე, რომელიც მაქსიმუმს დებს ქვეყ­
ნის გადარჩენასა და კეთილდღეობისთვის, დგას 
ქარსა თუ წვიმაში და აპროტესტებს უსამართლო 
დამოკიდებულებას. ცხადია, მესამე კატეგორიის 
საზოგადოება გადაარჩენს ჩვენს ქვეყანას, დათე­

სავს სამართალს, სიკეთეს და ყველაზე მთავარს - 
მომავლის სიყვარულს.

მე ვდგავარ აქციაზე და ამაყი ვარ. ვდგავარ და 
ვუყურებ ადამიანებს, რომლებსაც არ ვიცნობ, თუმ­
ცა, მაქვს გრძნობა, რომ სულ ვიცნობდი, ვიცნობ და 
ყოველთვის მემახსოვრებიან. შეუძლებელია იმის 
აღწერა, თუ რა სიყვარულის ცეცხლი გიზგიზებს 
ჩემს გულში, როცა ვხედავ, რომ უცნობი ადამიანი 
მეორე უცნობ ადამიანს ეხმარება, თუნდაც მანდა­
რინით, წვენით ან პლედით. ეს არის ჩემთვის მოქა­
ლაქე, ადამიანი, რომელიც ზრუნავს ქვეყანაზე და 
მოსახლეობაზე. უკვე თვეებია, რაც აქციები მიმდი­
ნარეობს, ვეწინააღმდეგებით ადამიანებს, რომლე­
ბიც ჩვენში კლავენ ქვეყნის სიყვარულსა და განვი­
თარებისკენ სწრაფვას. იყო მოქალაქე, გულისხ­
მობს არამარტო სახელმწიფოს მიმართ ვალდებუ­
ლებების შესრულებას, არამედ საკუთარი როლის 
გაცნობიერებას საზოგადოების წევრად. ეს არის 
პასუხისმგებლობა, რომელიც ნიშნავს საკუთარსა 
და საერთო კეთილდღეობაზე ზრუნვას, პატივისცე­
მასა და აქტიურობას. სწორედ ამ ღირებულებებზეა 
აგებული ძლიერი საზოგადოება.

მა­რი­ამ და­ნა­მი­ა­ნი

ყველამ იცის, რას ნიშნავს, იყო მოქალაქე, თუმ­
ცა, ცოტას თუ აქვს გააზრებული მისი მნიშვნე­
ლობა. იყო მოქალაქე, ნიშნავს გიყვარდეს შენი 
ქვეყანა და იბრძოდე მისი წინსვლისთ­
ვის! მოქალაქის ვალია, ითვალისწინებ­
დეს თავის მოვალეობებს. მაგალითად, 
იცავდეს თავისი ქვეყნის კანონებს - არ 
იქურდოს, მოუფრთხილდეს გარემოს 
და ასე შემდეგ. მოქალაქის როლია, აქ­
ტიურად ჩაერთოს ქვეყანაში მიმდინარე 
პროცესებში. ყველაზე დიდი მოვალეო­
ბაა მოქალაქისთვის - მიიღოს არჩევნებ­
ში მონაწილეობა. ვინაიდან, მთავრობა 
ვალდებულია თავისი ქვეყნის მოქალაქე 
უზრუნველყოს, ასევე ჩვენ ვართ ვალდე­
ბულნი, მივიღოთ მონაწილეობა ქვეყ­
ნის განვითარებაში. მიმაჩნია, რომ თუკი 
ქვეყანაში მიმდინარე პროცესებს არ ვა­
დევნებთ თვალს და  მხოლოდ პროპა­
განდული ტელევიზიიდან მივიღებთ ინფორმაციას, 
ვერც გავერკვევით რეალურ სიტუაციაში. ცხადია, 
დღესდღეობით საქართველო უმძიმეს პერიოდს 
გადის. ერთ-ერთი ამის მიზეზია არჩევნებზე არ­
მისვლა და ქვეყნის ბედის სხვა ადამიანებისთვის 
ნდობა. სამწუხაროა, რომ მოქალაქეების გარკვეუ­

ლი რაოდენობა ვერ იაზრებს, თუ რამდენად ავნებს 
მისი ხმის დაკარგვა ქვეყანას. დღევანდელი სა­
ქართველოს მოქალაქეების უმრავლესობა გაბრა­
ზებულია ოლიგარქიული მთავრობის კვლავ აქტი­
ურობაზე და ცდილობს საქართველოს გზა ნათელი 
მომავლისკენ წაწიოს. თუმცა, ჩემ გარშემო ბევრია 

ისეთი ადამიანი, ვინც თავს „აპოლიტიკურ პიროვ­
ნებად“ მიიჩნევს და ვერ ხვდება, რამხელა ზიანს 
აყენებს თავის თავსა და მის გარშემო მყოფებს. 
ჩვენი ქვეყნის ბედი ჩვენს ხელშია, ჩვენ ვალდე­

13 gv.

	

	 15 gv. 

ბულები ვართ, ჯანსაღად ვიაზროვნოთ და არასო­
დეს დაგვზარდეს ქვეყნისთვის ბრძოლა, რაც მო­
იაზრებს დემონსტრაციებში მონაწილეობას, მედია 
საშუალებების გამოყენებას, რათა ხალხს, ვინც არ 
ცხოვრობს დედაქალაქში, მიეწოდოს ინფორმაცია 
ქვეყანაში მიმდინარე პროცესების შესახებ და ასე 
შემდეგ. ყველამ უნდა ვადევნოთ თვალი არჩეული 
ხელისუფლების გადაწყვეტილებებს და ვიცოდეთ, 
გვავნებს თუ არა ის. ჩვენი ვალია, დავაფიქსიროთ 
მოქალაქეობრივი აზრი, ხმამაღლა დავსვათ კითხ­
ვები და გავბრაზდეთ, თუკი საჭიროა. ხშირია გარ­
კვეულ ქვეყნებში საზოგადოების პასიურობა, ისი­
ნი არ აკონტროლებენ ხელისუფლების მმართვე­
ლობას და ხშირია შემთხვევები, როცა მთავრობა 
ცუდად ან საერთოდ ვერ ასრულებს დაკისრებულ 
მოვალეობას. ქვეყნის მთავარი პირები ვართ ჩვენ, 
მოქალაქეები. ჩვენი გადასაწყვეტია, როგორი მო­
მავალი გვექნება, საითკენ წავა საქართველო. ჩვენ 
უნდა ჩავერიოთ ქვეყნის მართვაში, თუ გვინდა, 
რომ საქართველო იყოს წარჩინებული, დემოკრა­
ტიული, ევროპული და ერთ-ერთი სამაგალითო 
ქვეყანა. ჩვენი განვითარებისთვის ასევე მნიშვნე­

ლოვანია ჩამოვაყალიბოთ სხვადასხვა გაერთია­
ნებანი, როგორებიცაა ცხოველთა უზრუნველყოფა, 
გარემოს დაცვა, ქველმოქმედება და სხვა. ძალიან 
მახარებს ფაქტი, რომ ქართველი ხალხი კეთილი 
გულით ეხმარება დაავადებულ და დაზარალებულ 
ადამიანებს. თუკი ადამიანს გარკვეული ოპერაცია 
სჭირდება, ჩვენ მზად ვართ, თანამედროვე საშუ­
ალებებით შევკრიბოთ თანხა ქვეყნის მთლიანი 
მასშტაბით და დავეხმაროთ გამოჯანმრთელებაში. 
ესეც უმნიშვნელოვანესი წვლილია მოქალაქისთ­
ვის, ამაში გამოიხატება ჩვენი სიყვარული ქვეყნისა 
და საქართველოს მოსახლეობის მიმართ. 

აგრეთვე ჩვენი ვალია სამსახურებრივი მოვა­
ლეობის წარჩინებით შესრულება, რათა უზრუნ­
ველვყოთ სხვისი კეთილდღეობა. 

საბოლოოდ ვიტყოდი, რომ მოქალაქეები ვალ­
დებულები ვართ, ვიზრუნოთ ქვეყანაზე, ჩვენ გარ­
შემო მყოფებსა და საკუთარ თავზე, თუკი გვინდა, 
რომ ჩვენი საამაყო ქვეყანა განვავითაროთ და 
შევქმნათ ჩვენთვის უზრუნველყოფილი გარემო. 

წინ ევროპისკენ! 

მარიამ ჩაფიძე

ადამიანები თავისუფალ ინდივიდებად ვიბადე­
ბით. ნელ-ნელა, ზრდასთან ერთად, სოციუმში გვი­
წევს თავის გაკვლევა. ხშირად საკუთარ თავებს 
თვითონ ვუწესებთ წესებს, რომ ამა თუ იმ ჯგუფს 
მოვერგოთ. ზრდასთან ერთად შეხედულებები იც­
ვლება. 

მე თავისუფალი ვარ ჩემი ცნობიერი შეგნებით, 
მაგრამ უკან კაპიტალიზმი მხევს. დღეს იყო მოქა­
ლაქე, ნიშნავს მოერგო კაპიტალისტურ სამყაროს, 
უხეშად რომ ვთქვათ, იხადო ყველანაირი გადასა­
ხადი და სოციუმთა კლასის ნაწილი გახდე. შემდეგ 
უკვე ან მუშათა კლასში ხარ, ან პრივილეგირე­
ბულთა. საქართველოში გერქვას სრულფასოვანი 
მოქალაქე გმირობის ტოლფასია, პატრიოტიზმია. 
აქ მუდმივი ბრძოლა გიწევს შენი უფლებებისთვის. 
ყოველდღიური მტკიცება, რომ შეგიძლია და იმის 
სრული უფლება გაქვს, გერქვას ქართველი. შენი 
იდენტობის დამტკიცება გიწევს ყოველდღიურად, 
საკუთარი სურვილების საწინააღმდეგოდ წასვლა. 
დღევანდელი რეალობა რეჟიმის მარწუხებიდან 
თავის დაღწევის მცდელობაა. ისტორიას თუ გა­
დავხედავთ, რატომღაც, გენეტიკურად მოგვდგამს 
ბრძოლა. ქვეყანას ტრავმასავით მოჰყვება დაუღა­
ლავი ბრძოლის უნარი, რომელიც თაობიდან თა­
ობაზე გადადის. ჩემთვის იყო მოქალაქე, ნიშნავს 
დაიცვა ყოველი ფეხის ნაბიჯზე შენი ღირსება, ქვეყ­
ნის ღირსება. ამას რამდენიმე რამ სჭირდება:

1) მოუარო შენს სივრცეს, სადაც ყოველდღიურად 
დადიხარ. არ დაანაგვიანო გარემო. სხვას თუ 
დაინახავ ნაგვის დაყრისას, მიუთითო! სხვისი 
დაგდებული ნაგავი აიღე. 

2) იზრუნო გარშემო მყოფ ცოცხალ არსებებზე - 
ადამიანებზე, ცხოველებზე,  ფრინველებზე. ყო­
ველ ზამთარს, ჩვენს ქვეყანაში, თითო სკვერში 
ერთი ადამიანი და ერთი ცხოველი კვდება სი­
ცივისა და შიმშილისგან. მაქსიმალურად ეცადო, 
გასცე ზრუნვა.

3) ეცადო საკუთარი თავის განვითარებას. სამყა­
როს პროგრესულად მოაზროვნე ადამიანები 
სჭირდება, რომლებიც ინფორმაციული ვაკუუ­
მისგან დაიხსნიან თავს და ქვეყანას. თვითრე­
ალიზება ეხმიანება საქართველოს გაუმჯობესე­
ბას.

4) იარო არჩევნებზე! იყო პოლიტიკური! აპოლიტი­
კურობას არასდროს კარგი არ მოუტანია ჩვენი 
ქვეყნისთვის. მნიშვნელოვანია, მოქმედი იყო 
მოცემულ სიტუაციებში, გაერკვე (თუნდაც ზე­
დაპირულად) პოლიტიკურ საკითხებში, რადგან 
პირდაპირპროპორციულია შენი პირადი განვი­
თარებისა. თუ ფიქრობ, პოლიტიკა არ გეხება, 
გახსოვდეს, რომ ქუჩაზე, რომელზეც დადიხარ, 
ჯერ ისევ გუბეებში ფეხები გივარდება, პოლიტი­
კის ნაწილია. 

5) იყო სოლიდარული. სხვისი ტკივილის გამტარი, 
დამნახველი. ემპათიაა დღეს, რაც გვაკლია და 

მხოლოდ უკიდურეს მომენტებში იჩენს თავს. 
ეცადო, სხვის ადგილას დააყენო შენი თავი, რომ 
მიხვდე რეალურად, რას განიცდის ის. შემდეგ 
ნელ-ნელა ყველაფერი გამოსწორდება. 
 აქვე გავჩერდები, რადგან კიდევ უამრავი პირო­

ბაა, რომ იყო ქვეყნის მოქალაქე. შეგონებებში ნუ 
ჩამომართმევთ ზემოხსენებულს, უბრალოდ, თუკი 
ჩამოთვლილთაგან ოდესმე ერთი პუნქტი მაინც გა­
გიკეთებიათ ან გიფიქრიათ, ქვეყნის სრულფასო­
ვანი მოქალაქე ხართ. არ უნდა დაგვავიწყდეს, რომ 
სახელმწიფო მოქალაქეებისგან შედგება. თვითონ 
მოქალაქე წარმოადგენს სახელმწიფოს. ქვეყნის 

სახე შენ ხარ. ჩემთვის მოქალაქეობრივი პასუხის­
მგებლობა ზრუნვიდან იწყება. ყველაზე მარტივია, 
იზრუნო შენს თავზე. ჩვენი თავი და ქვეყანა ერთი 
და იგივეა. ქუჩაში პატარა ბავშვს რომ ვინმე ჩაგ­
რავდეს, ხომ მიხვიდოდით დასახმარებლად? გა­
მოექომაგებოდით, გადაარჩენდით. თითოეული 
მოქალაქის შვილია ქვეყანა, რომელშიც ცხოვ­
რობს. ამიტომ იწყება ზრუნვისგან მოქალაქეობრი­
ვი პასუხისმგებლობის აღება, რადგან ადამიანებს 
„როცა შეიპყრობს ნაღველი და გართობა უნდათ, 
იჭერენ ხოლმე ზღვის ფრინველებს - დიდ ალბატ­
როსებს“. ჩვენი ვალია ალბატროსისთვის ბრძოლა.


